
«Հայաստանի Հանրապետության քաղաքացիության մասին» Հայաստանի Հանրապետության օրենքում փոփոխություն կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություն կատարելու մասին» Հայաստանի Հանրապետության օրենքների նախագծերի ընդունման

1. Ընթացիկ իրավիճակը և իրավական ակտի ընդունման անհրաժեշտությունը
Օրինագծերը մշակվել են ՀՀ Վարչապետի 19.04.16թ. թիվ 02/16.10/5321-16 հանձնարարականի կատարումն ապահովելու նպատակով:
Մասնավորապես, «Հայաստանի Հանրապետության քաղաքացիության մասին» ՀՀ օրենքի 13.1 հոդվածի համաձայն՝ ՀՀ քաղաքացու համար այլ պետության քաղաքացիություն ընդունելու կամ ստանալու դեպքում ՀՀ կառավարության լիազոր մարմնին հայտնելու պարտականություն է նախատեսված: Նշված դրույթն ուժի մեջ է 2007թ. մարտի 24-ից, որը, սակայն, երկքաղաքացիության սահմանադրական արգելքը 2005թ. վերացնելուց հետո հասարակական հարաբերությունների իրավական կարգավորման արդարացված միջոց չի հանդիսանում: Մասնավորապես, պետությունն` ի դեմս ՀՀ ոստիկանության, քննարկվող իրավադրույթի ուժով իրավակիրառական խնդիրներ չի լուծում, իսկ քաղաքացիների համար էլ նշված պարտականության կատարումն իրավունքների իրականացման պայման չի հանդիսանում: Բացառություն են կազմում օրենքով սահմանված այն դեպքերը, երբ հանրային ծառայության առանձին պաշտոններ զբաղեցնելու համար այլ պետության քաղաքացիություն ունենալու փաստն իրավական արգելք է հանդիսանում:
Այս առումով, ՀՀ քրեական օրենսգրքի 314.1 հոդվածով քրեական պատասխանատվություն է նախատեսված այլ պետության քաղաքացիություն ընդունելու կամ ստանալու դեպքում օրենքով սահմանված ժամկետում ՀՀ կառավարության լիազոր մարմնին չհայտնելու համար ՀՀ այն քաղաքացու կողմից, որը հավակնում է այնպիսի պաշտոն զբաղեցնելու, որն զբաղեցնելն օրենքով արգելված է այլ պետության քաղաքացի հանդիսացող ՀՀ քաղաքացիներին, ինչպես նաև այն պաշտոնատար անձի կողմից, որը, օրենքի համաձայն, չէր կարող լինել նաև այլ պետության քաղաքացի:
Նշվածից բխում է, որ երկքաղաքացիության մասին հայտնելու պարտականությունը կարող է հասցեագրվել միայն համապատասխան պաշտոնի հավակնորդներին և պաշտոնատար անձանց, քանի որ երկքաղաքացիության հանգամանքը սահմանափակում է միայն հիշյալ կատեգորիայի անձանց գործունակությունը:
Միաժամանակ, Վարչական իրավախախտումների վերաբերյալ ՀՀ օրենսգրքի 195.2 հոդվածը վարչական պատասխանատվություն է նախատեսում Հայաստանի Հանրապետության քաղաքացու կողմից այլ պետության քաղաքացիություն ընդունելու կամ ստանալու դեպքում Հայաստանի Հանրապետության կառավարության լիազոր մարմնին (ՀՀ ոստիկանություն) չհայտնելու համար (տուգանք` նվազագույն աշխատավարձի հիսնապատիկի չափով): Սակայն, պետք է նշել, որ այս նորմը գործնականում կիրառելի չէ, քանի որ վարչական պատասխանատվություն սահմանող նորմի դիսպոզիցիան սանկցիայի կիրառումը որևէ ժամկետով չի պայմանավորել: Այսինքն` այն պահին, երբ անձը տեղեկացնում է երկքաղաքացիության փաստի մասին, ոստիկանության լիազոր ստորաբաժանումը պարտականությունը համարում է կատարված և պատասխանատվության հարցն  այլևս վերանում է: 
Որպես վիճակագրական տվյալներ՝ պետք է նշել, որ 2015 թվականի հոկտեմբեր ամսի դրությամբ՝  ՀՀ բնակչության պետական ռեգիստրի բազայում առկա է եղել 83.155 երկքաղաքացու վերաբերյալ տվյալներ: «ՀՀ քաղաքացիության մասին» ՀՀ օրենքի 13.1. հոդվածի համաձայն՝ ՀՀ քաղաքացու համար այլ պետության քաղաքացիություն ընդունելու կամ ստանալու մասին ծանուցման պարտավորության կատարման փաստերի վերաբերյալ Ոստիկանությունում առանձին հաշվառում չի տարվել, սակայն պրակտիկայի վերլուծությունից պարզ է դառնում, որ հիմնականում երկքաղաքացիության փաստերը ի հայտ են եկել ոչ թե երկքաղաքացիների կողմից այդ մասին սահմանված կարգով տեղեկացնելու, այլ Անձնագրային և վիզաների վարչության կողմից նրանց մատուցվող ծառայությունների ընթացքում: Առավել ևս, Վարչական իրավախախտումների վերաբերյալ ՀՀ օրենսգրքի 195.2 հոդվածի հիմքով վարչական պատասխանատվության ենթարկվել է ընդամենը 1 անձ:
ՀՀ քաղաքացու կողմից այլ պետության քաղաքացիություն ընդունելու կամ ստանալու դեպքում ՀՀ կառավարության լիազոր մարմնին հայտնելու պահանջի նպատակահարմարության հարցը քննարկվել է դեռևս Հայաստանի Հանրապետության կառավարության մշտապես գործող պետաիրավական նախարարական կոմիտեի 2015 թվականի մայիսի 27-ի նիստի ընթացքում: Բազմակողմանի ուսումնասիրությունների արդյունքում 2016 թվականի ապրիլի 19-ին ՀՀ Վարչապետի կողմից ուղղակիորեն հանձնարարվեց (19.04.16թ. թիվ 02/16.10/5321-16 հանձնարարական) ՀՀ ոստիկանությանը ներկայացնել ՀՀ քաղաքացու կողմից այլ պետության քաղաքացիություն ընդունելու կամ ստանալու դեպքում լիազոր մարմնին սահմանված կարգով հայտնելու պահանջը հանելու, ինչպես նաև չհայտնելու համար նախատեսված վարչական պատասխանատվությունը վերացնելուն ուղղված օրենքների նախագծերի փաթեթ:  
Առաջարկվող կարգավորման բնույթը
Ներկայացված նախագծերի փաթեթով առաջարկվում է ուժը կորցրած ճանաչել «Հայաստանի Հանրապետության քաղաքացիության մասին» ՀՀ օրենքի 13.1 հոդվածով նախատեսված` այլ պետության քաղաքացիություն ընդունելու կամ ստանալու դեպքում լիազոր մարմնին հայտնելու վերաբերյալ դրույթը, ինչպես նաև Վարչական իրավախախտումների վերաբերյալ ՀՀ օրենսգրքի 195.2 հոդվածը:
Օրինագծերի ընդունումից հետո դրանց կիրարկումն ապահովելու նպատակով ուժը կորցրած կճանաչվի նաև ՀՀ կառավարության 2007 թվականի սեպտեմբերի 20-ի N 1110-Ն որոշումը, որով սահմանված է Հայաստանի Հանրապետության քաղաքացու կողմից այլ պետության քաղաքացիություն ընդունելու կամ ստանալու մասին Հայաստանի Հանրապետության կառավարության լիազոր մարմնին հայտնելու կարգը:
 
Նախագծերի մշակման գործընթացում ներգրավված ինստիտուտները, անձինք և նրանց դիրքորոշումները

Նախագիծը նախապատրաստվել է ՀՀ ոստիկանության իրավաբանական վարչության կողմից: 

Ակնկալվող արդյունքը
Օրինագծերի ընդունման արդյունքում կապահովվի ՀՀ Վարչապետի 19.04.16թ. թիվ 02/16.10/5321-16 հանձնարարականի կատարումը և կվերացվի ՀՀ քաղաքացու կողմից այլ պետության քաղաքացիություն ընդունելու կամ ստանալու դեպքում լիազոր մարմնին սահմանված կարգով հայտնելու պահանջը ու այդ մասին չհայտնելու համար նախատեսված վարչական պատասխանատվությունը, քանի որ նշված պարտականության կատարումը ՀՀ քաղաքացիների համար իրավունքների իրականացման պայման ընդհանուր առմամբ չի հանդիսանում:


ՀՀ   ՈՍՏԻԿԱՆՈՒԹՅՈՒՆ


ՏԵՂԵԿԱՆՔ
«Հայաստանի Հանրապետության քաղաքացիության մասին» Հայաստանի Հանրապետության օրենքում փոփոխություն կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություն կատարելու մասին» Հայաստանի Հանրապետության օրենքների նախագծերի ընդունման կապակցությամբ պետական բյուջեում ծախսերի և եկամուտների էական ավելացումների կամ նվազեցումների մասին

Օրինագծերի փաթեթի ընդունման արդյունքում ՀՀ պետական բյուջեում ծախսերի և եկամուտների էական ավելացումներ կամ նվազեցումներ չի նախատեսվում:
ՀՀ   ՈՍՏԻԿԱՆՈՒԹՅՈՒՆ




ՏԵՂԵԿԱՆՔ
«Հայաստանի Հանրապետության քաղաքացիության մասին» Հայաստանի Հանրապետության օրենքում փոփոխություն կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություն կատարելու մասին» Հայաստանի Հանրապետության օրենքների նախագծերի ընդունման կապակցությամբ այլ իրավական ակտերում փոփոխություն կամ լրացում կատարելու անհրաժեշտության վերաբերյալ

 

Օրինագծերի փաթեթի ընդունման արդյունքում այլ օրենքներում փոփոխություններ կատարելու անհրաժեշտություն չի առաջանալու:


ՀՀ   ՈՍՏԻԿԱՆՈՒԹՅՈՒՆ

